
YOG‘ – MOY SANOATI KORXONALARIDA 
SOLIQLAR HISOBI VA AUDITI JARAYONLARIDA 

TAHLILIY AMALLARDAN FOYDALANISH 
SAMARADORLIGINI OSHIRISH

A’zamova Aziza Olimjon qizi
Toshkent davlat iqtisodiyot universiteti

tayanch doktoranti
ORCID: 0009-0003-1083-4789

E-mail: zizaazamova@gmail.com

Annotatsiya: Mamlakatimizda soliq boshqaruvini takomillashtirish, ayniqsa sanoat tarmoqlarida – xususan, yogʻ-moy 
sanoati korxonalarida – soliq intizomi va shaffofligini taʼminlash, hamda byudjetga tushumlarni oshirish dolzarb 
masalalardan biri hisoblanadi. Mazkur maqolada yogʻ sanoati korxonalarining tarmoq xususiyatlarini hisobga olgan holda 
soliq auditini tashkil etishning nazariy va amaliy asoslari chuqur tahlil qilinadi. Soliq imtiyozlari va preferensiyalarining 
samaradorligini oshirish, ularning raqobatbardoshlikka taʼsiri, shuningdek sogʻlom raqobat muhitini shakllantirishdagi 
o‘rni ilmiy asosda yoritiladi. Shu bilan birga, maqolada mavjud soliq nazorati tizimidagi muammolar aniqlanadi va ularni 
bartaraf etish bo‘yicha taklif va tavsiyalar ishlab chiqiladi. Tadqiqot natijalari soliq auditi metodologiyasini takomillashtirish 
orqali sanoat korxonalarining moliyaviy barqarorligi va iqtisodiy samaradorligini oshirish imkonini beradi.

Kalit soʻzlar: sanoat korxonasi, yog‘-moy sanoati, iqtisodiy modernizatsiya, soliq boshqaruvi, soliq auditi, soliq imtiyozlari, 
soliq preferensiyalari, raqobat muhiti, raqobatbardoshlik, fiskal siyosat.

Abstract: In the context of improving tax administration in our country, especially in the industrial sector — in particular, 
at oil and fat industry enterprises — ensuring tax discipline and transparency, as well as increasing budget revenues, 
remain urgent tasks. This article presents an in-depth analysis of the theoretical and practical foundations of organizing 
tax audits, taking into account the sector-specific characteristics of oil and fat industry enterprises. The study scientifically 
examines ways to enhance the effectiveness of tax benefits and preferences, their impact on competitiveness, and 
their role in forming a healthy competitive environment. Furthermore, the article identifies existing issues within the tax 
control system and develops proposals and recommendations to address them. The research findings aim to improve the 
financial stability and economic efficiency of industrial enterprises through the advancement of tax audit methodologies.

Key words: industrial enterprise, oil and fat industry, economic modernization, tax administration, tax audit, tax benefits, 
tax preferences, competitive environment, competitiveness, fiscal policy.

Аннотация: В условиях совершенствования налогового управления в нашей стране, особенно в промышленном 
секторе — в частности, на предприятиях масложировой промышленности — обеспечение налоговой дисциплины 
и прозрачности, а также увеличение поступлений в бюджет являются актуальными задачами. В данной статье 
проводится глубокий анализ теоретических и практических основ организации налогового аудита с учётом 
отраслевых особенностей предприятий масложировой промышленности. Научно освещаются вопросы 
повышения эффективности налоговых льгот и преференций, их влияние на конкурентоспособность, а также роль 
в формировании здоровой конкурентной среды. Кроме того, в статье выявляются существующие проблемы в 
системе налогового контроля и разрабатываются предложения и рекомендации по их устранению. Результаты 
исследования позволят повысить финансовую устойчивость и экономическую эффективность промышленных 
предприятий посредством совершенствования методологии налогового аудита.

Ключевые слова: промышленное предприятие, масложировая промышленность, экономическая модернизация, 
налоговое управление, налоговый аудит, налоговые льготы, налоговые преференции, конкурентная среда, 
конкурентоспособность, фискальная политика.

K I R I S H 
Hozirgi davrda Oʻzbekiston iqtisodiyotining barqaror rivojlanishi va samarali boshqaruvni taʼminlashda 

soliq boshqaruvi tizimini takomillashtirish muhim ahamiyat kasb etadi. Ayniqsa, yogʻ-moy sanoati kabi strategik 
ahamiyatga ega tarmoqlarda soliq auditini samarali tashkil etish korxonalarning moliyaviy barqarorligini 
taʼminlash, byudjet tushumlarini oshirish hamda iqtisodiy xavflarni kamaytirish yoʻlida hal qiluvchi omil 
hisoblanadi.

Soʻnggi yillarda soliq qonunchiligining murakkablashuvi, soliq nizolari va ularning yechilishidagi muammolar, 
shuningdek, soliq auditi xizmatlariga boʻlgan talabning sezilarli ortishi mamlakatda soliq nazoratining 
samaradorligini oshirish va uning nazariy-metodologik asoslarini yanada rivojlantirishni taqozo etmoqda. Bu 
esa, oʻz navbatida, soliq auditining samarali tizimini shakllantirish va uni doimiy takomillashtirishni dolzarb 
vazifaga aylantirmoqda.

Soliq auditi tizimining samaradorligi korxonalar mol-mulkini tezkor va malakali boshqarishga, soliq yukini 
rejalashtirishga imkon yaratib, soliq majburiyatlarini optimallashtirish, moliyaviy xavflarni kamaytirish va 
korxonaning umumiy moliyaviy-iqtisodiy holatini yaxshilashda muhim oʻrin tutadi. Shuning uchun soliq auditini 
ilmiy asosda tashkil etish va takomillashtirish hozirgi iqtisodiy sharoitlarda korxonalar faoliyatining muhim 
omiliga aylangan.

Mazkur maqolada yogʻ-moy sanoati korxonalarida soliq auditini tashkil etish va uni takomillashtirishning 
metodologik jihatlari, shuningdek, soliq imtiyozlari va preferensiyalarining samaradorligini oshirish yoʻllari ilmiy 
tahlil qilinadi. Tadqiqot natijalari sanoat korxonalarining moliyaviy barqarorligini mustahkamlash, soliq siyosatini 
yanada takomillashtirish hamda raqobatbardosh muhitni shakllantirishga qaratilgan samarali amaliy tavsiyalar 
ishlab chiqishda asos boʻladi.

M A V Z U G A  O I D  A D A B I Y O T L A R  S H A R H I
Soliq auditining mohiyatini birinchi marotaba oʻrganishga urinish I. A. Bazhin tomonidan amalga oshirilgan. 

U “audit” va “tekshiruv” kabi tubdan farq qiluvchi tushunchalarni tenglashtirgan boʻlsa-da, bu ikki tushuncha 
oʻrtasidagi farqni chuqur anglash muhimdir. Soliq organlari tomonidan soliq hisobotlarini tekshirish jarayoni, 
Bazhin taʼkidlashicha, davlat vakolatiga ega boʻlgan “soliq nazorati” boʻlib, u qonun buzilishlari holatida 
jarimalar va boshqa sanksiyalarni qoʻllashni oʻz ichiga oladi. Shu bilan birga, audit — bu mustaqil tijorat 
tashkilotlari tomonidan amalga oshiriladigan xizmat boʻlib, korxonaning hisob-kitoblarini qayta koʻrib chiqish 
va optimallashtirishga qaratilgan. Bazhin nazarida, bu ikki faoliyat turi soliq hisoboti va jarimalar kontekstida 
farqlanadi, shuning uchun ularni aralashtirmaslik lozim [1].

T. M. Guryeva soliq auditini hisob va soliq hisobotlarini tizimli tahlil qilish jarayoni deb biladi. Unga koʻra, 
soliq auditi nafaqat soliq toʻlovlaridagi qarzdorlikni aniqlash, balki ortiqcha toʻlovlarni ham fosh qilish orqali 
korxona moliyaviy oqimlarini yanada aniqroq baholash imkonini beradi. Guryeva soliq auditi jarayonining ikki 
tomonlama — kamchiliklarni aniqlash va soliqlarni toʻgʻri hisoblash — vazifalariga urgʻu beradi. Bu yondashuv 
korxona boshqaruviga nafaqat soliq yukini kamaytirishga, balki moliyaviy resurslarni oqilona taqsimlashga ham 
xizmat qiladi [2].

N. V. Dronina soliq auditini sifatli audit xizmatlarini taʼminlash maqsadida ilmiy asoslangan nazariy 
prinsiplarga tayangan holda amalga oshiriladigan kompleks tadqiqot jarayoni sifatida koʻradi. U soliq auditini 
faqat huquqiy mezonlarga amal qilishdan iborat emas, balki soliq majburiyatlarini optimallashtirish, moliyaviy 
barqarorlikni taʼminlashga qaratilgan tizimli jarayon deb hisoblaydi. Dronina nazarida, soliq auditi xizmatlari 
sifatini yaxshilash orqali nafaqat korxona moliyaviy holati, balki umuman iqtisodiy tizim samaradorligini oshirish 
mumkin [3].

A. Vasilenko esa soliq auditini uning amalga oshirish usullariga qarab toʻrt asosiy turga ajratadi: bogʻlangan 
xizmat sifatida, alohida xizmat turi sifatida, maxsus topshiriq va umumiy auditning tarkibiy qismi sifatida. Bu 
tasnif soliq auditining faoliyat doirasidagi xilma-xillikni aks ettiradi va uni auditorlik xizmatlari tizimida qanchalik 
muhimligini koʻrsatadi. Vasilenko yondashuvi soliq auditining moslashuvchanligini va mijoz ehtiyojlariga 
moslashgan turli shakllarda amalga oshirilishini taʼkidlaydi [5].

T. Kristalyeva soliq auditini mijoz bilan tuzilgan shartnoma asosida amalga oshiriladigan professional 
xizmat sifatida taʼriflaydi. U soliq auditining moliyaviy hisobotlarni audit qilish jarayonidagi oʻrni va uning mustaqil 
sifatida ham olib borilishi mumkinligini taʼkidlaydi. Kristalyeva soliq auditini ichki va tashqi turlarga ajratadi, 
bu esa korxona ichki nazorat tizimlari bilan soliq siyosatini moslashtirish imkoniyatlarini kengaytiradi. Uning 
fikricha, soliq auditining asosiy vazifasi korxonaning soliq qonunchiligiga muvofiq oʻz majburiyatlarini toʻliq va 
oʻz vaqtida bajarishini taʼminlashdir [6].

D. Orlov mustaqil auditning soliq hisobotlarining ishonchliligini baholashdagi oʻrni va ahamiyatiga eʼtibor 
qaratadi. U soliq auditini qonuniy soliq toʻlovlarini bajarishga doir konstitutsiyaviy majburiyatlarni taʼminlovchi 

vosita sifatida koʻradi. Orlov nazarida, bu turdagi audit korxona uchun nafaqat moliyaviy hisobotlarning toʻgʻriligini 
tasdiqlash, balki soliqqa tortish jarayonidagi qonuniylikni ham kafolatlaydi, shuningdek, soliq organlari oldida 
yuzaga kelishi mumkin boʻlgan nizolarni oldini olishga yordam beradi [7].

T A D Q I Q O T  M E T O D O L O G I YA S I
Ushbu maqolaning nazariy va metodologik asoslari umumiy iqtisodiy adabiyotlar hamda iqtisodchilarning 

ilmiy maqolalari va ilmiy asarlaridan iboratdir. Tadqiqot jarayonida yogʻ-moy sanoati korxonalari vakillari bilan 
oʻtkazilgan intervyular, ularning yozma va ogʻzaki fikrlarini tahlil qilish, ekspert baholari hamda jarayonlarni 
kuzatish usullari keng qoʻllanilgan. Shuningdek, iqtisodiy hodisalar va jarayonlarga tizimli yondashuv asosida 
olib borilgan tahlillar, muallifning oʻz tajribasi bilan solishtirma tahlillar, xulosalar, taklif va tavsiyalar ilmiy asosda 
ishlab chiqilgan.

Mavzuni oʻrganish jarayonida umumiy iqtisodiy tadqiqot metodlaridan tashqari, maʼlumotlarni tizimlashtirish 
uchun maxsus yondashuvlar ham qoʻllanilgan. Jumladan, solishtirma tahlil, nazariy va amaliy materiallarni 
yigʻish hamda tizimli tahlil kabi metodlar tadqiqotning asosiy ilmiy usullari sifatida xizmat qilgan. Ushbu 
yondashuvlar orqali mavzuning murakkabligi va koʻp qirrali jihatlari chuqur va keng qamrovli tarzda oʻrganilib, 
ilmiy asoslangan xulosalar shakllantirilgan.

T A H L I L  V A  N A T I J A L A R
Yogʻ-moy sanoati korxonalari respublika aholisini oʻsimlik va hayvon yogʻlari hamda moylari bilan taʼminlash, 

eksport hisobiga valyuta tushumlarini oshirishda muhim oʻrin tutadi. Statistik maʼlumotlarga koʻra, bugungi kunda 
respublikamizda 479 ta korxona faoliyat koʻrsatmoqda. 2024-yilda mazkur korxonalarning tovar aylanmasi 
5,8 trln soʻmni tashkil qilgani holda, ko‘rsatilgan davr davomida Respublikadan xom, rafinatsiyalangan yoki 
fraksiyalangan oʻsimlik moylari va yogʻlarining eksport hajmi 3,4 baravarga oshib, 32,6 million AQSH dollariga 
yetdi.

Shu bilan birga, ushbu mahsulotlar importi 15 foizga kamayib, 245,4 million AQSH dollarini tashkil 
etdi. Ushbu tendensiya ichki ishlab chiqarishning faollashuvi va tashqi bozorlarda raqobatbardoshlikning 
oshayotganidan dalolat beradi.

Yogʻ-moy sanoati korxonalarini qoʻllab-quvvatlash borasida hukumat tomonidan tizimli islohotlar amalga 
oshirilayotganligiga qaramasdan, soha korxonalarining soliq qarzdorligi oshib borayotganligini koʻrish mumkin 
(1-rasm). Bu esa, oʻz navbatida, yogʻ-moy sanoati korxonalarida soliqlar hisobi va auditini takomillashtirish 
dolzarb masala ekanligidan dalolat beradi.

1-rasm. Yogʻ-moy sanoati korxonalarining soliq qarzdorligi, mlrd soʻm

Soliqlar tabiatan majburiy bo‘lishiga qaramay, ular nafaqat davlat manfaatlariga xizmat qilishi kerak, balki 
korxonalar va boshqa soliq to‘lovchilarning ham manfaatlarini aks ettirishi lozim. Bu manfaatlarning umumiyligi, 
yaʼni sherikligi, soliq tahlili orqali taʼminlanadi.

Soliq tahlili moliyaviy tahlil doirasida amalga oshiriladi, u iqtisodiy tahlilning ajralmas qismi hisoblanadi. 
Biroq, ushbu tahlil moliyaviy tahlilning bir qismini tashkil etganiga qaramay, nisbatan mustaqil bo‘lim sifatida 
shakllangan bo‘lib, oʻzining aniq obyekt va vazifalariga ega. Shu bois, soliq tahlilining nazariy masalalarini 
oʻrganishda aynan ana shu jihatlarga alohida eʼtibor qaratish zarur.

Hozirgi kunda soliq tahliliga oid bir qancha qarashlar mavjud. Ayrim iqtisodchilar uni mustaqil tahlil sifatida 
ko‘rishni tavsiya etsa, boshqa guruh esa soliq tahlilini iqtisodiy tahlilning bir qismi deb biladi. Yuqoridagi fikrlarni 
inobatga olgan holda, qaysi yo‘nalishda amalga oshirilishiga qaramay, ushbu tahlilning oʻz nazariy asosga ega 
boʻlishi muhim ekanligi taʼkidlanishi kerak.

Soliq tahlili — iqtisodiy subyektlardagi soliqlar umumiy hajmini, ularning alohida turlarini, to‘lov muddatlari va 
stavkalarining rioya qilinishini, soliq obyekti bilan taqqoslaganda soliq hajmining oʻzgarish dinamikasini hamda 
bu oʻzgarishlarga taʼsir etuvchi omillarni kompleks ravishda oʻrganish sifatida tushuniladi. Koʻrinib turibdiki, soliq 
tahlili maʼlum darajada iqtisodiy va moliyaviy tahlildan farq qiladi. Bu esa, oʻz navbatida, soliq tahlili obyekti va 
vazifalarining oʻziga xos xususiyatlarini nazariy jihatdan ochib berishni talab qiladi.

Soliq tahliliga oid masalalarda rivojlangan bozor munosabatlariga ega xorijiy mamlakatlarning iqtisodiy 
tahlilga bagʻishlangan olimlari asarlarida soliq tahlilining nazariy asoslariga kam eʼtibor qaratilgani taʼkidlanishi 
lozim. Bu holat soliq tahlilining iqtisodiy tahlilning ajralmas qismi boʻlishiga qaramay, uning nazariy asoslari 
va metodologiyasining yetarlicha rivojlanmaganligini koʻrsatadi. Bunday yondashuvlar esa amaliyotda soliq 
tahlilining samaradorligini cheklashi mumkin.

Tadqiqotlar shuni koʻrsatadiki, yogʻ-moy sanoati korxonalaridagi soliqlar va majburiy toʻlovlarni tahlil qilishga 
bagʻishlangan asarlar koʻproq iqtisodiy tahlilning amaliy jihatlariga eʼtibor qaratgan. Ular, asosan, korxonaning 
moliyaviy faoliyatini baholash, soliqlarni hisoblash jarayonidagi xatolar va kamchiliklarni aniqlash hamda soliqlar 
boʻyicha yuridik va moliyaviy maslahatlar berishga qaratilgan. Shu bilan birga, tahlil obyekti sifatida yogʻ-moy 
sanoati korxonalarining faoliyatlari chuqur oʻrganilgan boʻlsa-da, soliq tahlilining uslubiy asoslari yetarlicha 
batafsil yoritilmagan [9].

Jadallashtirilgan amortizatsiya hisoblash usulini qo‘llash natijasida vujudga keladigan xarajatlarni soliq 
bazasiga kiritish mexanizmini takomillashtirish maqsadga muvofiqdir. Xususan, ushbu xarajatlarni “Davr 
xarajatlari” schyotining “Boshqa xarajatlar” analitik bo‘limida aks ettirish o‘rniga, amortizatsiyalangan asosiy 
vositalar ishlab chiqarish jarayonida bevosita ishtirok etayotganini inobatga olgan holda, ularni “Asosiy ishlab 
chiqarish” yoki “Yordamchi ishlab chiqarish” schyotlarida hisobga olish maqsadga muvofiqdir. 

Bu yondashuv amaliyotga tatbiq etilganda yog‘-moy sanoati korxonalarining texnik va texnologik jihatdan 
yangilanishi, innovatsion uskunalar bilan jihozlanishi, mahsulot sifati va ishlab chiqarish samaradorligi oshishiga 
xizmat qiladi. Ilgari bu tartib davlat ulushi mavjud korxonalar uchun stimulyator sifatida amal qilgan. Shunday 
ekan, jadallashtirilgan amortizatsiya summalarini soliq bazasiga qayta qo‘shish amaliyotini bekor qilish orqali 
xususiy va kichik biznes subyektlarining innovatsion rivojlanishiga yanada kengroq imkoniyatlar yaratilgan 
bo‘lar edi.

Mulk solig‘i tahlilining asosiy ma’lumot manbai sifatida rejalashtirilgan hisob-kitoblar xizmat qiladi. Bu 
hisob-kitoblar moliyaviy hisobotlar — 1-shakl “Balans”, 2-shakl “Moliyaviy natijalar haqida hisobot”, shuningdek, 
hisobvaraqlar rejasidagi 0100 – “Asosiy vositalar hisobvaraqlari”, 0200 – “Asosiy vositalar amortizatsiyasi 
hisobvaraqlari”, 0300 – “Moliya ijara shartnomasi asosida olingan asosiy vositalar hisobvaraqlari” kabi 
hisobvaraqlarni o‘z ichiga oladi. Bundan tashqari, buxgalteriya hisoboti bo‘yicha 10 va 13-jurnal-orderlar, 
shuningdek, boshqa qo‘shimcha manbalar ham soliq tahlilida muhim axborot bazasini tashkil qiladi.

Shuningdek, soliq tahlilida foydalaniladigan ma’lumotlarning aniqligi va ishonchliligi tahlil natijalarining 
to‘g‘riligiga bevosita ta’sir ko‘rsatadi. Shu sababli, yog‘-moy sanoati korxonalarining moliyaviy hisobotlari va 
soliq hujjatlari muntazam ravishda tekshirilishi, ularning muvofiqligi ta’minlanishi zarur. Soliq tahlili nafaqat soliq 
to‘lovchilar uchun, balki davlat organlari uchun ham soliq siyosatini takomillashtirishda muhim ahamiyatga ega 
[12].

Natijada, soliq tahlilining nazariy va amaliy jihatlarini birlashtirgan holda, ularni yanada rivojlantirish va 
takomillashtirish zarur. Bu esa nafaqat korxonalarning soliq yukini samarali boshqarishga yordam beradi, balki 
davlatning soliq tushumlarini oshirishga ham xizmat qiladi. Shu bois, kelajakdagi tadqiqotlarda soliq tahlilining 
nazariy asoslari va metodologiyasini yanada chuqurroq o‘rganish, yangi usullar va vositalarni joriy etish 
muhimdir.

Qo‘shilgan qiymat solig‘i (QQS) davlat byudjetiga o‘tkaziladigan soliqlar tarkibida muhim rol o‘ynaydi. QQS 
soliqqa tortish obyekti, asosan, tovarlar sotilishi, bajarilgan ishlar va ko‘rsatilgan xizmatlar uchun olingan daromad 
miqdoriga asoslanadi. Bunda mahsulotlar (ishlar, xizmatlar) ishlab chiqarish va sotish jarayonidagi moddiy 
xarajatlar summasi hisobdan chiqariladi. Shu tarzda, QQS daromadning sof hajmiga nisbatan hisoblanadi.

Soliqqa tortiladigan aylanma (aylanma hajmi) tarkibiga, shuningdek, savdo aylanmasiga kirmaydigan 
daromadlarning xarajatlardan oshgan qismi ham kiritiladi. Agar savdo aylanmasiga kirmaydigan operatsiyalarning 
xarajatlari ulardan olingan daromaddan oshsa, soliqqa tortiladigan baza shu oshish miqdoriga kamaytiriladi.

Savdo aylanmasiga kirmaydigan daromadlar tarkibiga korxonalar tomonidan moliyaviy yordam va maxsus 
maqsadli jamg‘armalarga kiritilgan mablag‘lar va boshqa aktivlar kiradi. Shuningdek, to‘langan jarimalar va 
soliq to‘lovlari shaklidagi summalar ham shu qatorda hisobga olinadi [11].

Soliq tahlilining obyekti sifatida bozor sharoitida faoliyat yuritayotgan korxonalar (tadbirkorlik subyektlari)
ning iqtisodiy faoliyatidagi soliqlar hamda ularga bog‘liq ijtimoiy-iqtisodiy jarayonlar va hodisalar o‘rganiladi. 
Ushbu tahlil turli ma’lumot manbalarida — me’yoriy hujjatlar, reja hujjatlari, buxgalteriya hisobi, moliyaviy 
hisobotlar va boshqa tegishli ko‘rsatkichlar tizimi orqali amalga oshiriladi.

Tahlil jarayonida yuzaga kelgan, hozirgi va kelajakda yuz berishi kutilayotgan obyektiv (tashqi) va subyektiv 
(ichki) omillar ta’sirida soliqlarning holati baholanadi. Soliq hisob-kitoblarining aniqligi, soliqlarni o‘z vaqtida va 
to‘liq to‘lash holatlari tekshiriladi, shuningdek, soliqlarni hisoblash va to‘lash tartibini takomillashtirish yo‘llari 
ishlab chiqiladi.

Xorijiy mamlakatlarda, ayniqsa rivojlangan iqtisodiyotlarda, qo‘shilgan qiymat solig‘ini tahlil qilish va 
soliqlarni boshqarish uchun ilg‘or mexanizmlar hamda axborot texnologiyalari keng qo‘llaniladi. Masalan, 
Yevropa Ittifoqi davlatlarida QQS tizimi markazlashtirilgan elektron monitoring asosida ishlaydi, bu esa soliq 
to‘lovchilar tomonidan taqdim etilgan ma’lumotlarning real vaqt rejimida kuzatilishiga imkon yaratadi. Natijada, 
soliq to‘lovchilarning soliqqa bo‘lgan intizomi oshadi va davlat byudjetiga tushumlar samarali nazorat qilinadi.

Shuningdek, AQShda korxonalarning soliq yukini optimallashtirish uchun keng qamrovli soliq auditlari va 
soliq maslahatchilari faoliyati yo‘lga qo‘yilgan. Bu yerda soliq tahlili faqat soliq qonunchiligi asosida emas, balki 
korxonaning moliyaviy strategiyasi bilan integratsiyalashgan holda amalga oshiriladi. Bu usul korxonalarga 
soliqlarni rejalashtirish va nazorat qilish jarayonida yuqori darajadagi samaradorlikka erishishga yordam beradi.

Bundan tashqari, Yaponiya va Janubiy Koreyada soliq tahlili va audit jarayonlarida sun’iy intellekt hamda 
katta hajmdagi ma’lumotlarni tahlil qilish texnologiyalari keng joriy qilinmoqda. Ushbu texnologiyalar soliqlarni 
hisoblashdagi xatolarni kamaytirish, soliq to‘lovchilarning xatti-harakatlarini oldindan prognoz qilish hamda 
soliq nazoratini takomillashtirish imkonini beradi.

O‘z navbatida, O‘zbekiston uchun bu xorijiy tajribalarni o‘rganish va joriy etish, ayniqsa elektron soliq 
hisoboti tizimlarini takomillashtirish, soliq auditining sifatini oshirish va korxonalar uchun soliq yukini boshqarishni 
samarali qilish nuqtai nazaridan katta ahamiyatga ega.

Ushbu soliq tahlili ta’rifi mamlakatimiz iqtisodiy rivojlanishining o‘ziga xos xususiyatlaridan kelib chiqib, 
nazariy jihatdan quyidagicha asoslanishi mumkin. Soliq tahlilining obyekti bo‘lmish iqtisodiy jarayonlar, soliqlar 
va ularning to‘lanishi bilan bog‘liq harakatlar bexosdan yoki tasodifan yuzaga kelmaydi, balki ular ma’lum 
ichki va tashqi omillar ta’sirida shakllanadi. Ushbu omillarning ta’siri boshqa soliq bilan bog‘liq fanlarda chuqur 
o‘rganilmaydi; u faqatgina soliq tahlilida tadqiq qilinib, uning obyekti va mazmunining asosini tashkil etadi.

Bundan tashqari, iqtisodiy faoliyat natijalarini, xususan soliq ko‘rsatkichlarini aniq baholamasdan, soliq 
bilan bog‘liq ijobiy va salbiy omillarni tahlil qilmasdan, soliqlarni o‘z vaqtida va to‘liq to‘lashni ta’minlash qiyin 
bo‘ladi.

Soliq tahliliga oid tadqiqotlar shuni ko‘rsatadiki, soliq tahlilining obyekti sifatida faqat amaldagi soliqlarga 
bog‘liq ijtimoiy-iqtisodiy jarayonlar bilan cheklanish yetarli emas. Tahlilning maqsadi mavjud natijalarni adolatli 
baholash bilan bir qatorda, ayniqsa soliqlardagi o‘zgarishlarni o‘rganish va ushbu sohadagi kamchiliklarni 
bartaraf etish orqali tahlil qilinayotgan obyektning iqtisodiy va moliyaviy holatini yaxshilashdan iboratdir. Chunki 
soliq — davlatimizning ijtimoiy-iqtisodiy siyosatida yetakchi o‘rin tutadigan iqtisodiy mexanizm hisoblanadi.

Mazkur xulosa soliq tahlilining obyekti nafaqat to‘langan va hisoblangan soliqlarni, balki kelajakda to‘lanishi 
kutilayotgan soliqlar hamda ular bilan bog‘liq ijtimoiy-iqtisodiy jarayonlarni o‘z ichiga olishini ko‘rsatadi. Chunki 
soliqlar miqdori bevosita ushbu jarayonlar va ularning natijalari bilan bog‘liqdir.

Soliq tahlili ikki yo‘nalishda amalga oshiriladi: korxonalar (soliq to‘lovchilar) tomonidan bevosita ichki tahlil 
va soliq organlari tomonidan tashqi tahlil. Har ikki yo‘nalish o‘ziga xos vazifalar va metodlarni o‘z ichiga oladi 
hamda iqtisodiy faoliyatda soliqlarni to‘g‘ri hisoblash va boshqarishni ta’minlashda muhim ahamiyatga ega.

Ichki soliq tahlili — bu korxona ichidagi hisob-kitoblarning to‘g‘riligini, soliq majburiyatlarining o‘z vaqtida 
bajarilishini, soliqlarni optimallashtirish va soliq tavakkalchiliklarini kamaytirish maqsadida amalga oshiriladigan 
tahlildir. Mazkur tahlil korxona rahbariyati hamda moliyaviy-xo‘jalik bo‘limlari tomonidan bajariladi va quyidagi 
jihatlarni o‘z ichiga oladi: soliq hisobotlari va tegishli hujjatlarni tekshirish, soliq stavkalari va imtiyozlarining 
amaldagi qonunchilik talablariga muvofiqligini tahlil qilish, ichki nazorat mexanizmlarini takomillashtirish.

Tashqi soliq tahlili esa soliq organlari tomonidan korxonalarning soliqqa oid faoliyatini qonunchilikka 
muvofiqligini aniqlash, soliqlarni hisoblash va to‘lashdagi kamchiliklarni fosh etish, soliq qonunbuzarliklariga 
nisbatan chora ko‘rish maqsadida amalga oshiriladi. Ushbu tahlil soliq siyosatini takomillashtirish, soliqlarni 
yig‘ishni samarali tashkil etish va davlat byudjetining barqarorligini ta’minlashda muhim rol o‘ynaydi.

Bundan tashqari, soliq tahlilining maxsus yo‘nalishlari ham mavjud bo‘lib, ular soliq risklarini aniqlash 
va boshqarish, soliqlarni optimallashtirish, soliq qonunchiligidagi o‘zgarishlarni monitoring qilish hamda soliq 

imtiyozlari samaradorligini baholash kabi sohalarni qamrab oladi. Bu yo‘nalishlar korxonalar va davlat organlari 
uchun soliqlarni boshqarishda innovatsion yondashuvlarni ishlab chiqish va qo‘llash imkonini beradi.

Soliq tahlilining yuqorida qayd etilgan yo‘nalishlari bir-birini to‘ldirib, iqtisodiy subyektlarning soliqqa oid 
majburiyatlarini to‘liq va qonuniy bajarish, hamda davlat soliq siyosatini samarali amalga oshirish imkoniyatini 
yaratadi.

Moliyaviy soliq tahlili iqtisodiy modernizatsiya sharoitida korxonalar va davlat o‘rtasidagi soliq munosabatlarini 
mukammal boshqarish uchun muhim vosita hisoblanadi. U nafaqat soliqlarni hisoblash va to‘lovlarni nazorat 
qilish bilan cheklanmaydi, balki iqtisodiy jarayonlarni chuqur o‘rganish, soliq majburiyatlarini optimallashtirish 
hamda soliq siyosatini samarali yuritish imkonini beradi. Shuning uchun, moliyaviy soliq tahlilining asosiy 
yo‘nalishlari va ularning amaliy ahamiyati quyidagicha izohlanadi:

Soliq bazasining sifat va tarkibini tahlil qilish. Bu yo‘nalishda soliq obyekti va uning tarkibiy qismlari 
— soliqqa tortiladigan aktivlar, daromadlar va xarajatlar chuqur tahlil qilinadi. Soliq bazasidagi o‘zgarishlar 
sabablari aniqlanib, soliqqa tortiladigan qiymatlarning to‘g‘ri va qonuniy hisoblanganligi baholanadi. Natijada, 
soliqlarni o‘z vaqtida va to‘liq hisoblash imkoniyati ta’minlanadi.

Soliq stavkalari va soliq imtiyozlarining tahlili. Bozordagi o‘zgarishlarga muvofiq, soliq siyosatidagi ta’sirlar 
chuqur o‘rganiladi. Soliq stavkalari va imtiyozlarning amaldagi qonunchilikda to‘g‘ri qo‘llanilishi, ularning iqtisodiy 
samaradorligi va raqobatbardoshlikni oshirishdagi roli baholanadi. Bu yo‘nalish davlatning soliq siyosatini 
takomillashtirishga xizmat qiladi.

Soliq yukining samaradorligini baholash. Soliq yukining iqtisodiy faoliyatga ta’siri, xususan korxonaning 
moliyaviy barqarorligi, investitsion faolligi va ishlab chiqarish ko‘rsatkichlariga bo‘lgan ta’siri aniqlanadi. Soliq 
yukining ortishi yoki kamayishi korxonaning rentabelligiga qanday ta’sir qilayotgani tahlil etiladi.

Soliq to‘lovlarining muddatlari va sifatini tahlil qilish. Soliq majburiyatlarining o‘z vaqtida va to‘liq bajarilmasligi 
natijasida yuzaga keladigan jarimalar, moliyaviy oqibatlar va tavakkalchiliklar tahlil qilinadi. Soliq to‘lovchilarni 
tartibli to‘lovga undovchi monitoring tizimlari va ichki nazorat mexanizmlari ishlab chiqiladi.

Soliq risklari va ularni boshqarish. Soliq qonunchiligining murakkabligi, noaniq talqinlar, tekshiruvlar va 
boshqa omillar tufayli yuzaga keladigan salbiy holatlarni bartaraf etishga qaratilgan yo‘nalish hisoblanadi. Ichki 
audit tizimlari yordamida xatoliklar aniqlanadi va minimallashtiriladi.

Soliq siyosatini takomillashtirish bo‘yicha tavsiyalar ishlab chiqish. Soliq yukini kamaytirish, byudjet 
tushumlarini oshirish, korxonalar faoliyatini rag‘batlantirish bo‘yicha takliflar beriladi. Tavsiyalar, xususan, 
qonunchilikni yangilash, soliq imtiyozlarini qayta ko‘rib chiqish va nazorat tizimini takomillashtirishni o‘z ichiga 
oladi.

Yuqoridagi yo‘nalishlar orqali moliyaviy soliq tahlili nafaqat soliqlarni to‘plashni tartibga soladi, balki 
iqtisodiy subyektlar faoliyatining samaradorligini oshirish, soliqqa oid qonunchilikni takomillashtirish va soliq 
tizimini yanada adolatli qilish uchun zamin yaratadi.

Shu bilan birga, soliq tahlili korxonalarga soliq majburiyatlarini oldindan bashorat qilish, ularni boshqarish 
va rejalashtirish imkonini beradi. Bu esa uzoq muddatli iqtisodiy barqarorlikni ta’minlashga xizmat qiladi. 
Soliq tahlilining kompleks va tizimli yondashuvi davlat hamda korxona manfaatlarini uyg‘unlashtirishda va 
iqtisodiyotning barqaror rivojlanish yo‘lini aniqlashda muhim vosita sifatida namoyon bo‘ladi.

X U L O S A  V A  T A K L I F L A R
Tadqiqotni amalga oshirish jarayonida yog‘-moy sanoati korxonalarida soliq auditini takomillashtirish bo‘yicha 

quyidagi taklif va tavsiyalar ishlab chiqildi. Avvalo, soliq hisob-kitoblarini raqamlashtirish va avtomatlashtirishni 
keng joriy etish zarur. Bunday yondashuv soliq hisobining aniqligi va operativligini oshirishga, shuningdek, 
auditorlik jarayonlarini yanada samarali tashkil etishga xizmat qiladi.

Shuningdek, yog‘-moy sanoatida faoliyat yuritayotgan soliq mutaxassislari va auditorlarning malakasini 
muntazam oshirib borish muhim ahamiyat kasb etadi. Bu borada amaldagi soliq qonunchiligi, xalqaro standartlar 
va ilg‘or audit metodologiyasi asosida malaka oshirish kurslarini tashkil etish zarur hisoblanadi.

Soliq auditi jarayonida diagnostika va tahlil usullarini keng qo‘llash lozim. Bu usullar soliq hisobotlaridagi 
xatolarni erta aniqlash, moliyaviy tavakkalchiliklarni kamaytirish hamda soliq majburiyatlarini optimal darajada 
bajarish imkonini beradi. Shu bilan birga, soliq imtiyozlari va preferensiyalarini iqtisodiy samaradorlik nuqtayi 
nazaridan qayta ko‘rib chiqish, ularni ayniqsa raqobatbardosh va innovatsion tarmoqlarni qo‘llab-quvvatlashga 
yo‘naltirish maqsadga muvofiqdir.

Soliq to‘lovchilar va davlat soliq organlari o‘rtasida ma’lumotlar almashinuvini yaxshilash orqali axborot 
tizimlarini integratsiyalash, shuningdek, moliyaviy shaffoflikni ta’minlash muhimdir. Bundan tashqari, 
korxonalarda soliq rejalashtirishni boshqaruv tizimining ajralmas qismi sifatida joriy etish, soliq majburiyatlarini 
qonuniy yo‘llar bilan optimallashtirish imkoniyatini yaratadi.

Korxonalarda soliq tahlilini zamonaviy yondashuvlar asosida amalga oshirish, shuningdek, soliq auditini 
ichki nazorat tizimlari bilan uyg‘unlashtirish lozim. Bu esa ichki boshqaruv samaradorligini oshirish va soliq 
xavfini kamaytirishda muhim omil bo‘lib xizmat qiladi.

Soliq siyosatini yanada takomillashtirish uchun davlat va xususiy sektor o‘rtasida doimiy muloqot va 
hamkorlikni yo‘lga qo‘yish muhim ahamiyatga ega. Shu bilan birga, onlayn soliq auditini joriy etish va uning 
axborot xavfsizligini ta’minlash maqsadida zamonaviy texnologiyalar va himoya mexanizmlaridan foydalanish 
zarur.

Nihoyat, korxonalar uchun soliq auditi bo‘yicha metodik yordam va maslahatlar berish tizimini yo‘lga 
qo‘yish orqali ularning soliq majburiyatlarini to‘g‘ri, qonuniy va o‘z vaqtida bajarishi ta’minlanadi. Barcha taklif va 
tavsiyalar, o‘z navbatida, korxonalar faoliyatining moliyaviy barqarorligini ta’minlash, soliq yukini optimallashtirish 
va umumiy iqtisodiy samaradorlikni oshirishga xizmat qiladi.

